
Mirariari bai 

Ez dugu egiten. Baina erraza li-
tzateke. Pittin bat atzera begiratu, eta 
argitasunak blaituko gintuzke. 

Gure herri hau harmatan altxa 
da, eta odola ausarki eman. Behin 
eta berriz. Oso bereziki agian gure 
berraiatonen garaian. Hegoaldetar 
foruzale guztiok, nola-hala bateratu-
rik, espainiar harmada ofizialari go-
gor egin genion 1870ko hamarkada 
latzean. Erraza da Andetxaga bizkai-
tarra, Lizarraga nafartarra edo Santa-
krutz gipuzkoarra berriro «aditzea», 
edo somatzea behintzat. Erraza era 
berean Karlos Setimoren menturak 
orpoz orpo jarraitzea, eta Aparisi 
Guijarro estratega nagusiaren ideiak 
hausnartzea. 

Ezin errazagoa, era berean, Mar-
garita erreginaren heriotzaren ondo-
ren. Berthe de Rohan arrotz kaxkari-
na Don Carlos-en jabe bihurturik 
aurkitzea, eta osteak aztoraturik to-
patzea. Pittin bat irakurtzea aski. Eta 
galdera bat datorkigu : nola liteke 
euskaldun foruzaleek beren esperan-
tza politikoak ideologia zentzugabe 
hartan, eta Gorteko gidari zegoen 
jendaila haren eskuetan jarri izana? 
Denborak ematen digun distantzia-
tik, nabarmen iruditzen zaigu euskal 
buruzagi politikoak zinez itsututa 
bizi zirela, eta alferrik desbideratu 
zutela herriagandik zetorren indar 
harrigarri hura. 

Bego hori, dena dela. Eta bihur 
gaitezen gu geurera. XXI. mendean 
nork ez du berdin ikusiko azken urte 
hauetan gure buruzagi batzuek, eta 
ez apalenek, Euskal Herriaren solu-
ziobidea Ajuria-Enea izeneko itun 
zentzugabean ikusi izana eta hau 
helburu eta erlijio bihurturik, ezin-
bestezko abiapuntu egin izana? 

Bapatean behinolako Andetxa-
ga. Lizarraga, Aparisi... geure artean 
topatzen ditugu, bizi-bizirik!! Eta 
hortxe miraria; Lizarra-Garazi. Nola 
ez bihotzaren erditik esango: aberki-
deok. Eutsi! 


